
Nolako sinesmena, halako hilerria 

Kristauak ez diren erlijioetatik juduak baizik ez du hilerririk Euskal Herrian; Gasteizen, musulmanentzako bat eraikiko dute

 agurtzane solaberrieta - DONOSTIA 

Euskal Herriko milaka biztanlek oraindik ez dute beren sinesmenaren arabera lurperatuak izateko lekurik. Lehen eskubiderik ere ez zuten. Eskubide hori duela gutxi onartu diete. 

Zenbat herri, hainbat hilerri dira gurean, baina guztiak kristautasunak agintzen duen eran. Orain arteko legeek ere kristautasuna hartu dute aintzat heriotzarekin lotuta dauden arlo guztiak arautzeko, hala nola hilkutxak, hilotz garraiatzea, erreketa, ehorzketa, hileta enpresak, beilatokiak eta hilerriak. Kristauak nola lurperatu eta nola erre araututa dago. Musulman, judu, budista, taoista eta beste batzuek, aldiz, ez dute halako aukerarik. Ezin dituzte hildakoak lurperatu eta gurtu nahi luketen eran. Gure artean gero eta gehiago dira horiek, eta arazo horri heltzeko eskatu diete erakundeei. Kristauak ez diren erlijioetatik juduak baizik ez du kanposaturik Euskal Herrian. Baionan dago. Besteek oraingoz ez dituzte. Komunitate musulmanak, esaterako, urteetan eskatu du. Erakundeek, aldiz, ez dute aintzat hartu, Araba, Gipuzkoa, Nafarroa eta Bizkaian 20.000 musulmanetik gora bizi diren arren. Ondorioz, askok gorpuak sorterrira bidali behar izaten dituzte, islamak agintzen duen eran lurperatzeko, horretarako dirua biltzen badute (6.000 euro). 
Araudi berria 

Jaurlaritzak, 2004ko urrian onartutako dekretu baten bidez (Hilotzen Sanitate alderdiei buruzko Araudia), aukera ematen die hala nahi dutenei beren erlijioaren araberako hilerriak eraikitzeko. 

Hilerri guztiek bete behar dituzten baldintzak zehaztu ditu, hala nola ingurumenean eta osasun publikoan arriskurik ez izateko baldintza higieniko eta sanitarioak betetzen dituela. Hala bada, Osasun Sailak baimena eman dezake hilerria eraikitzeko. Lege hori baliatu dute, hain zuzen ere, Gasteizen, hirian musulmanentzako hilerri bat eraikitzeko. EAJk proposatuta, azaroaren 26an egindako udal batzarrean onartu zuten alderdi politiko guztiek, PPk izan ezik. 
